
Cyflwyniad 

Ysgrifennwyd y papur hwn ym mis Gorffennaf 

2020. Mae’n rhan o gyfres o chwe briffiad a 

gomisiynwyd gan y Cwnsler Cyffredinol a’r 

Gweinidog Pontio Ewropeaidd i lywio a herio 

strategaeth Llywodraeth Cymru ar gyfer 

ailadeiladu ac adfer yn dilyn pandemig y 

Coronafeirws.  

Roedd y briffiadau’n canolbwyntio ar bynciau a 

ddewiswyd gan y Gweinidogion. Roeddent yn 

adeiladu ar ein gwaith i gefnogi trafodaethau 

bord gron a alwyd ynghyd yn gynharach gan y 

Gweinidog ac roeddent yn helpu i ffurfio a 

goleuo gwaith Grŵp Arbenigol1 a gyfarfu â’r 

Gweinidog rhwng mis Gorffennaf a mis Medi 

2020. Gwnaethom ysgrifennu casgliadau’r Grŵp 

a gyfrannodd at drafodaethau’r Cabinet am 

flaenoriaethau Llywodraeth Cymru ar gyfer 

mynd i’r afael ag effeithiau economaidd a 

chymdeithasol y pandemig.  

Mae’r papur hwn yn canolbwyntio ar 

wasanaethau cyhoeddus digidol a thegwch 

rhwng y cenedlaethau. Mae’n ystyried: 

• sut gall Cymru adeiladu ar y cyflymu o 

ran cyflenwi gwasanaethau ar-lein yn 

ystod y pandemig; 

• rhoi mwy o gefnogaeth i gynhwysiant 

digidol; a 

 
1 Roedd y Grŵp Arbenigwyr yn cynnwys pedwar aelod sefydlog: Torsten Bell (Prif Weithredwr y Resolution Foundation), 
Rebecca Heaton (Pwyllgor newid hinsawdd y DU), Paul Johnson (Cyfarwyddwr y Sefydliad Astudiaethau Cyllid) a Miatta 
Fahnbullah (Prif Weithredwr y Sefydliad Economeg Newydd). 

• hyrwyddo tegwch rhwng y cenedlaethau 

gan ganolbwyntio’n benodol ar blant a 

phobl ifanc fwyaf agored i niwed a 

difreintiedig. 

 

 

Negeseuon allweddol 

• Mae’r cyflymu o ran cyflenwi ar-lein yn 

ystod y pandemig yn gyfle i bwyso a 

mesur yr hyn a weithiodd a’r hyn na 

weithiodd i lywio penderfyniadau polisi. 

• Rhaid i’r camau i symud gwasanaethau 

cyhoeddus ar-lein fod yn rhan o 

drawsnewid ehangach o ddiwylliannau 

sefydliadol, prosesau mewnol a 

chydweithredu rhwng sefydliadau. Mae 

hyn yn galw am arweinyddiaeth 

wleidyddol a buddsoddiad mewn 

technoleg a sgiliau.  

 

https://www.wcpp.org.uk/cy/cyhoeddi/cynllunio-ar-gyfer-adferiad-ffyniannus-cyfartal-a-gwyrdd-ar-ol-pandemig-cofid-19/
https://www.wcpp.org.uk/cy/cyhoeddi/cynllunio-ar-gyfer-adferiad-ffyniannus-cyfartal-a-gwyrdd-ar-ol-pandemig-cofid-19/
https://www.wcpp.org.uk/cy/cyhoeddi/cynllunio-ar-gyfer-adferiad-ffyniannus-cyfartal-a-gwyrdd-ar-ol-pandemig-cofid-19/
https://llyw.cymru/datganiad-ysgrifenedig-cymru-ein-dyfodol-ailgodi-ar-ol-covid-19

• Mae Cymru angen strategaeth 

cynhwysiant digidol sydd wedi’i theilwra 

i’r heriau y mae gwahanol grwpiau’n eu 

hwynebu, ac sy’n cydnabod y bydd 

angen i rai unigolion barhau i gael 

mynediad at wasanaethau wyneb yn 

wyneb o ansawdd uchel.  

• Dylai cymorth y Llywodraeth 

ganolbwyntio ar y bobl sydd fwyaf 

agored i niwed a’r rhai sydd fwyaf mewn 

perygl o effeithiau economaidd a 

chymdeithasol y pandemig; cydnabod 

bod oedran yn brocsi gwael ar gyfer bod 

yn agored i effeithiau COVID-19 a’r 

ymateb cymdeithasol.  

• Dylai penderfyniadau ynghylch budd-

daliadau cyffredinol sy’n seiliedig ar 

oedran archwilio effeithiau cost ac 

unrhyw effeithiau niweidiol posibl, a 

ffurfio rhan o asesiad ehangach o sut 

mae defnyddio pwerau treth a lles 

datganoledig.  

• Dylai Llywodraeth Cymru flaenoriaethu 

cymorth wedi’i dargedu ar gyfer 

gwasanaethau’r blynyddoedd cynnar, 

gofal plant ac ieuenctid ynghyd â 

theuluoedd sy’n wynebu nifer o ffactorau 

risg. 

• Mae angen ysgogi’r system addysg i 

gynnig darpariaeth barhaus, ddwys, 

wedi’i thargedu ar gyfer plant a phobl 

ifanc agored i niwed er mwyn eu galluogi 

i adennill y tir a gollwyd o ganlyniad i’r 

amharu ar addysg. 

• Dylai’r Gweinidogion ystyried sut i 

gryfhau capasiti a gallu i ddarparu 

cymorth i bobl agored i niwed; 

canolbwyntio ar arweinyddiaeth, 

llywodraethu a chydlynu ar lefelau 

cenedlaethol, rhanbarthol a lleol.  

 

Gwasanaethau cyhoeddus digidol 

Mae pandemig y Coronafeirws wedi cyflymu’r 

broses o ddarparu rhai gwasanaethau 

cyhoeddus ar-lein. Mae’n bwysig gwreiddio ac 

adeiladu ar y newidiadau hyn drwy bwyso a 

mesur yr hyn a weithiodd a pham a defnyddio 

hyn fel sail i benderfyniadau polisi a chamau 

gweithredu yn y dyfodol. 

Mae angen i ni ddeall effaith gwasanaethau 

cyhoeddus digidol ar ansawdd gofal, diogelwch 

cleifion, profiad cleifion a chanlyniadau clinigol, 

a bod yn glir ynghylch pa wasanaethau y gellir 

eu darparu ar-lein a pha rai na ellir eu darparu 

ar-lein. Nid yw gwasanaethau digidol yn briodol i 

gleifion agored i niwed y mae angen gofal 

cymhleth, amlddisgyblaethol arnynt, ond maen 

nhw’n ddefnyddiol ar gyfer darparu gwybodaeth 

gyhoeddus a gwneud taliadau. Pan fydd angen 

darparu gwasanaethau gofal cymdeithasol 

wyneb yn wyneb, gall darpariaeth ddigidol wella 

prosesau mewnol drwy hwyluso rhannu data a 

threfnu ymweliadau cartref.  

 

Mae gan dechnoleg 

ddigidol botensial enfawr i 

drawsnewid iechyd a gofal 

cymdeithasol, drwy 

gofnodion iechyd 

electronig, e-bresgripsiynu, 

cofnodion rhannu gofal, 

monitro o bell, a 

synwyryddion cwympiadau. 
 

Mae harneisio potensial llawn technoleg ddigidol 

yn golygu mwy na dim ond symud 

gwasanaethau ar-lein. Rhaid iddo fod yn rhan o 

drawsnewid ehangach o ddiwylliannau 

sefydliadol, prosesau mewnol a chydweithredu 

rhwng sefydliadau. Mae angen i Weinidogion ac 

arweinwyr gwasanaethau cyhoeddus fuddsoddi 

eu hamser yn yr agenda ehangach hon a 

darparu buddsoddiad digonol mewn technoleg a 

sgiliau.  

Llywodraeth leol 

Gall defnyddio technoleg ddigidol mewn 

llywodraeth leol wella effeithlonrwydd drwy 

symleiddio prosesau mewnol, gwella caffael, 

hwyluso cydgynhyrchu a phersonoli 

gwasanaethau, helpu i ragweld yr angen i 

ymyrryd yn gynnar, a galluogi cydweithio ag 

asiantaethau eraill (Benton a Simon, 2016; CLlL, 

2015). Mae'r cynghorau yng Nghymru yn cynnig 

amrywiaeth eang o wasanaethau ar-lein (Downe 

a Taylor-Collins, 2019). Fodd bynnag, ystyrir 

bod rhai cynghorau wastad yn ceisio dal i fyny 

ac nid yw rhai uwch-reolwyr yn deall sut y gall 

technoleg ddigidol drawsnewid eu sefydliadau 

a’u gwasanaethau (Price et al., 2020a). 

Mae’n bwysig bod cynghorau’n cydweithio i 

gyfuno adnoddau a datblygu llwyfannau ar y cyd 

yn hytrach nag ‘ailddyfeisio’r olwyn’. Mae 

enghreifftiau o hyn yn cael ei wneud yn effeithiol 

yng Nghymru (ee System Gwybodaeth Gofal 

Cymunedol Cymru sy’n cefnogi’r gwaith o reoli 

achosion ym maes iechyd a gofal cymdeithasol 

(Care Works, dim dyddiad)). Ond mae potensial 

am fwy o gydweithio o’r math hwn. 

 

Iechyd a gofal cymdeithasol 

Mae gan dechnoleg ddigidol botensial enfawr i 

drawsnewid iechyd a gofal cymdeithasol, drwy 

gofnodion iechyd electronig, e-bresgripsiynu, 

cofnodion rhannu gofal, monitro o bell, a 

synwyryddion cwympiadau. Yn hanesyddol, araf 

fu’r niferoedd i dderbyn hyn yng Nghymru, ond 

mae’r pandemig wedi cyflymu’r broses o 

fabwysiadu gwasanaethau ‘digidol yn gyntaf’, yn 

enwedig ym maes gofal sylfaenol.  

Mae’r hyn sy'n rhwystro ac yn galluogi arloesi 

digidol ym maes iechyd a gofal cymdeithasol yn 

dra hysbys. Mae'r rhwystrau’n cynnwys materion 

sy’n ymwneud â data a phreifatrwydd (IPC, 

2020), anghydnawsedd â’r systemau presennol, 

a tharfu ar lifau gwaith clinigol cymhleth 

(Greenhalgh et al, 2017). Mae’r hyn sy’n ei 

alluogi yn cynnwys cyllid, hyfforddiant, 

cefnogaeth gan uwch-glinigwyr a rheolwyr, 

ymgysylltu â defnyddwyr a gweithio 

rhyngasiantaethol (Maguire et al, 2018).  

Mae’n hanfodol bod offer digidol yn rhan o ddull 

integredig a chyfannol o ymdrin â gofal, ac nad 

ydynt yn cael eu trin fel ychwanegiad dewisol at 

wasanaethau eraill sydd wedyn yn creu 

cymhlethdod ychwanegol (Wharton et al, 2019); 

ac yn cael eu dilyn yng ngoleuni’r dystiolaeth am 

eu rôl bosibl:  

- Mae technoleg ddigidol yn adnodd 

defnyddiol ar gyfer gwella iechyd y 

boblogaeth. Fodd bynnag, mae’r nifer 

sy’n manteisio arni yn amrywio’n 

sylweddol rhwng grwpiau poblogaeth 

(Davies et al, 2019).  

- Gall technoleg ddigidol helpu i reoli 

amrywiaeth o anhwylderau hirdymor; 

galluogi rhannu gwybodaeth am iechyd, 

cefnogi hunanofal; a hwyluso cyfathrebu 

a chydlynu rhwng timau 

amlddisgyblaethol.  

- Gall brysbennu dros y ffôn ac 

ymgynghoriadau fideo leihau llwythau 

gwaith clinigol a gwella boddhad cleifion 

drwy leihau amseroedd aros (Castle-

Clarke ac Imison, 2016; Newbould et al, 

2017) ond nid ydynt yn gweithio ar gyfer 

pob cyflwr a phob claf (Greenhalgh et al, 

2020), ac mae diffyg tystiolaeth bendant 

am yr effeithiau ar ganlyniadau clinigol, 

ansawdd a hygyrchedd (Lake et al, 

2017). 

 

Cynhwysiant digidol 

Cyn y pandemig, nid oedd un o bob deg o bobl 

16 oed a hŷn yng Nghymru yn defnyddio’r 

rhyngrwyd. Roedd y mwyafrif helaeth o’r rhain 

dros 65 oed. Grwpiau eraill mewn perygl 

penodol o gael eu hallgáu’n ddigidol oedd pobl 

anabl, tenantiaid tai cymdeithasol, pobl sy’n 

ddigartref, ac aelwydydd mewn ardaloedd 

difreintiedig (Llywodraeth Cymru, 2019a). Mae’n 

bwysig bod strategaeth cynhwysiant digidol 

Cymru yn cael ei theilwra i’r heriau sy’n 

wynebu’r gwahanol grwpiau hyn ac yn mynd i’r 

afael â phedwar rhwystr allweddol:  

1. Cymhelliant – Y rheswm a nodir amlaf 

am ddiffyg mynediad i’r rhyngrwyd 

gartref yw nad oes ei angen (64%) 

(ONS, 2019). Bydd yn bwysig deall a yw 

ymddygiad ac agweddau cysylltiedig 

wedi newid yn ystod y pandemig, a sut.  

2. Seilwaith – Mae mynediad at fand eang 

yn dal i fod yn broblem mewn rhai 

ardaloedd ond mae wedi gwella.  

3. Sgiliau – Mae pontio’r bwlch digidol yn 

dibynnu ar arfogi’r rheini nad ydynt yn 

gweithredu ar-lein ar hyn o bryd gyda’r 

sgiliau i wneud hynny.  

4. Fforddiadwyedd – Mae cost yn parhau i 

fod yn rhwystr sylweddol i rai aelwydydd, 

ac mae hyn yn debygol o gynyddu (o ran 

nifer a dwysedd) yng ngoleuni’r 

gostyngiad a ragwelir mewn safonau byw 

a achosir gan effeithiau economaidd yr 

argyfwng.  

Ni fydd rhai pobl byth yn fodlon nac yn gallu 

defnyddio technoleg ddigidol ac mae llawer 

ohonynt ymhlith y rhai mwyaf dibynnol ar iechyd 

a gwasanaethau cymdeithasol a thaliadau lles. 

Bydd angen iddyn nhw barhau i allu cael 

mynediad parhaus at wasanaethau wyneb yn 

wyneb o ansawdd uchel a/neu gyfryngwyr sy’n 

defnyddio’r gwasanaethau ar-lein ar eu rhan. 

 

Tegwch rhwng y cenedlaethau 

Dylai cymorth y Llywodraeth ganolbwyntio ar y 

bobl sydd fwyaf agored i niwed a’r rhai sydd 

fwyaf mewn perygl. Mae rhai sylwebyddion yn 

awgrymu y gofynnwyd i bobl iau wneud ‘aberth’ i 

amddiffyn pobl hŷn rhag Covid-19 a bod nawr 

angen ‘ad-daliad rhwng y cenedlaethau’ (Social 

Market Foundation, 2020: 6). Fodd bynnag, mae 

oedran yn brocsi gwael ar gyfer bod yn agored i 

niwed. Mae pobl o bob oed mewn perygl o 

effeithiau economaidd a chymdeithasol y 

pandemig; a bydd pobl hŷn yn teimlo effeithiau’r 

newid i ddarpariaeth ddigidol, y tarfu ar ofal 

iechyd arferol, a’r unigedd sy’n cael ei achosi 

gan y ‘cyfyngiadau symud’ o leiaf cymaint â 

phobl ifanc. 

 

Roedd pobl hŷn ymysg y 

grwpiau sydd fwyaf mewn 

perygl o ganlyniad i leihau 

gwasanaethau arferol ac 

iechyd meddwl a lles yn 

gwaethygu yn ystod y 

cyfyngiadau symud 
 

Mae angen i ymatebion polisi i’r pandemig 

ystyried natur groestoriadol yr anfanteision a’r 

cyd-fuddiannau sydd gan bob cenhedlaeth 

mewn Cymru ffyniannus, decach a gwyrddach.  

Mae angen i Weinidogion ystyried sut i gryfhau 

capasiti a gallu lleol a chenedlaethol i ddarparu 

cymorth effeithiol i bob grŵp agored i niwed yng 

Nghymru. Er enghraifft, mae ymchwil ddiweddar 

gennym ni ac eraill wedi tynnu sylw at yr angen 

am well goruchwyliaeth, her a chefnogaeth ar 

gyfer gwneud penderfyniadau yn lleol ac yn 

rhanbarthol er mwyn gwella’r ddarpariaeth ar 

gyfer dioddefwyr trais rhywiol a cham-drin 

domestig (Swyddfa Archwilio Cymru, 2019; 

Price et al., 2020b). Mae perygl y bydd hollti 

asiantaethau ac atebolrwydd rhwng gwahanol 

adrannau o fewn Llywodraeth Cymru, a rhwng 

llywodraeth leol, byrddau iechyd, ac 

asiantaethau lleol eraill, yn arwain at broblemau 

tebyg o ran cefnogi’r rhai sydd fwyaf mewn 

perygl o ganlyniadau economaidd a 

chymdeithasol y pandemig. 

Pobl hŷn 

Roedd pobl hŷn ymysg y grwpiau sydd fwyaf 

mewn perygl o ganlyniad i leihau gwasanaethau 

arferol ac iechyd meddwl a lles yn gwaethygu yn 

ystod y cyfyngiadau symud (Green et al., 2020: 

5). Er enghraifft, gohiriwyd y gwaith o addasu 

tai, ac o ystyried yr amseroedd aros hir sydd 

eisoes yn bodoli ar gyfer Grantiau Cyfleusterau 

i’r Anabl, bydd hyn yn effeithio ar ansawdd 

bywyd llawer o bobl hŷn. Bydd mynd i’r afael â’r 

rhain a’r ôl-groniadau eraill yn helpu i atal 

cyflyrau iechyd rhag gwaethygu a chostio mwy 

i’w trin yn y tymor hir.  

Mae llawer o bobl 50+ oed yn dal i weithio. 

Maen nhw’n cael eu gorgynrychioli mewn rolau 

gweithwyr allweddol ac mewn sectorau sy’n 

agored i ddirwasgiad (Busnes yn y Gymuned, 

2020). Mae profiad blaenorol yn awgrymu y 

bydd y rhai sy’n colli eu swyddi yn ei chael hi’n 

anodd dod o hyd i swydd arall ac maen nhw 

mewn perygl o ymddeol heb sicrwydd ariannol 

(Centre for Ageing Better, 2020). Efallai y bydd 

angen cymorth wedi’i dargedu i alluogi 

gweithwyr hŷn i ailhyfforddi ac ailsgilio, a gallai 

cyfleoedd i bobl â chyflyrau iechyd weithio’n 

hyblyg a chael cymorth yn y gweithle eu helpu i 

ddychwelyd i’r gwaith yn ddiogel. Gallai hawl i 

absenoldeb i ofalwyr helpu gofalwyr hŷn i aros 

yn economaidd weithgar (Busnes yn y 

Gymuned, 2020).  

 

Mae’r pandemig yn 

debygol o gael effaith 

niweidiol ar iechyd a 

datblygiad cynnar plant 
 

Dylai penderfyniadau ynghylch dyfodol budd-

daliadau cyffredinol sy’n seiliedig ar oedran fod 

yn rhan o asesiad ehangach o sut mae 

Llywodraeth Cymru yn defnyddio ei phwerau 

gwario treth a lles i gyflawni ei hamcanion a 

chael eu gwreiddio mewn asesiad cadarn o’r 

arbedion a’r effeithiau niweidiol posibl.  

Efallai y byddai’n well targedu neu leihau budd-

daliadau sy’n seiliedig ar oedran yn hytrach na 

chael gwared arnyn nhw’n gyfan gwbl, a gallai 

ymgyrch effeithiol i gynyddu’r nifer sy’n 

manteisio ar Gredyd Pensiwn yng Nghymru 

helpu i liniaru’r effaith ar gost isel iawn i 

Lywodraeth Cymru. 

Mae’r gwaith diweddar i ail-bwrpasu’r cynllun 

Nofio am Ddim yng Nghymru yn cynnig 

gwybodaeth ddefnyddiol. Mae cyllid ar gyfer 

nofio am ddim bellach wedi’i dargedu’n bennaf 

at bobl ifanc mewn cymunedau difreintiedig; cyn 

hynny roedd yn cael ei ddarparu ar gyfer pawb 

dan 16 oed a dros 60 oed. Roedd y cynghorau’n 

ofni’r ymateb gan bobl 60+ oed. Fodd bynnag, 

mae cyfuniad o sesiynau â chymhorthdal (yn 

hytrach nag am ddim) ar gyfer pobl dros 60 oed, 

yn ogystal ag eglurhad clir gan staff rheng flaen 

o’r rhesymau dros y newidiadau, yn golygu bod 

y rhan fwyaf o bobl hŷn wedi’i groesawu.  

 

Plant a phobl ifanc 

Mae’n amlwg bod plant a phobl ifanc agored i 

niwed a difreintiedig mewn perygl penodol o 

effeithiau’r cyfyngiadau symud, gan gynnwys 

tarfu ar eu haddysg.  

Bydd cau’r ddarpariaeth blynyddoedd cynnar i’r 

rhan fwyaf o blant wedi cael yr effaith fwyaf ar 

deuluoedd incwm isel y gallai eu hamgylchedd 

cartref fod yn llai addas ar gyfer dysgu. Er 

gwaethaf y gefnogaeth, mae pryderon ynghylch 

hyfywedd rhai darparwyr gofal plant, yn enwedig 

os ydy rhieni yn ofn anfon eu plant yn ôl 

(Montacute, 2020). Byddai lleihad yn y sector 

hwn yn achosi problemau sylweddol i rieni sy’n 

gweithio.  

Mae’r pandemig yn debygol o gael effeithiau 

niweidiol ar iechyd a datblygiad cynnar plant, 

gydag oedi wrth geisio gofal ar gyfer salwch nad 

yw’n gysylltiedig â COVID-19, oedi wrth 

imiwneiddio neu fethu ag imiwneiddio o gwbl, a’r 

posibilrwydd o fethu canfod datblygiad araf a 

fyddai fel arfer yn cael ei nodi mewn 

archwiliadau iechyd arferol neu leoliadau 

blynyddoedd cynnar. Bydd angen strategaethau 

lliniaru, gan gynnwys blaenoriaethu’r plant sydd 

fwyaf mewn perygl a darparu negeseuon iechyd 

priodol i’r cyhoedd er mwyn cefnogi teuluoedd i 

gael gafael ar y gwasanaethau angenrheidiol yn 

ddiogel yn ystod y cyfnod adfer (Chanchlani et 

al., 2020). 

 

 

Mae ymyrraeth gynnar a gwasanaethau 

ieuenctid wedi rhybuddio y gall plant a phobl 

ifanc agored i niwed fod yn ‘diflannu oddi ar y 

radar’ oherwydd diffyg cyswllt ag athrawon, 

gweithwyr cymdeithasol a gweithwyr ieuenctid 

yn ystod y cyfyngiadau symud. Gallai darparu 

cyllid ychwanegol i grwpiau cymunedol lleol 

sydd â pherthynas gadarn yn barod â phlant a 

phobl ifanc helpu i liniaru’r risg hon.  

Mae gwasanaethau ieuenctid gwirfoddol yn 

chwarae rhan bwysig o ran cefnogi pobl ifanc 

ddifreintiedig ond mae’r pandemig wedi 

effeithio’n ddrwg arnynt. Bydd cymorth ariannol 

parhaus i gadw gweithwyr medrus a sicrhau 

parhad gwasanaethau yn arbennig o bwysig i 

sefydliadau llai.  

Mae cau ysgolion a cholegau wedi gwaethygu’r 

anghydraddoldebau addysgol presennol. Mae 

amcangyfrifon yn awgrymu y gallai hyn fod wedi 

gwrthdroi degawd o gynnydd o ran cau’r bwlch 

cyrhaeddiad (EEF, 2020a). Mae pryderon 

ynghylch ansawdd rhywfaint o'r addysgu o bell 

a’r lefelau gwahanol o fynediad ato (EEF, 

2020b). Mae ymchwil yn Lloegr hefyd wedi 

dangos bod y ddarpariaeth yn amrywio yn ôl y 

math o ysgol gydag ysgolion preifat ac ysgolion 

gwladol mewn ardaloedd cefnog yn fwy tebygol 

o fod â llwyfan dysgu ar-lein yn barod ac yn rhoi 

gliniaduron a thabledi i blant (Ymddiriedolaeth 

Sutton, 2020).  

Bydd yn hanfodol cynnig cefnogaeth ddwys i’r 

rhai sydd wedi cael y cyfle lleiaf i fanteisio ar 

ddysgu ar-lein (Major a Machin, 2020). Mae’n 

golygu symud cyllid a staff yn sylweddol ac yn 

barhaus er mwyn cynnig darpariaeth dal i fyny i 

fyfyrwyr dan anfantais a fydd yn wynebu’r risg 

fwyaf o absenoldeb ar ôl i’r ysgolion ailagor 

(EEF, 2020c). 

Fel y trafodwyd mewn cyfarfod blaenorol o’r 

Grŵp Arbenigwyr, mae’r bobl sy’n ymuno â’r 

farchnad lafur am y tro cyntaf yn wynebu heriau 

sylweddol a gallent fod mewn perygl o ddioddef 

effeithiau ‘dwys’ dros y tymor hir yn sgil 

diweithdra/tangyflogaeth.  

Mae cyfle i ystyried dulliau newydd o ddarparu 

cymorth ariannol i bobl ifanc. Mae'r cynigion 

wedi cynnwys ‘etifeddiant dinasyddion’ ar ffurf 

grantiau tuag at gostau addysg, hyfforddiant, tai, 

cynilion hirdymor neu ddechrau busnes newydd 

(Bangham, 2018). Ond mae perygl y bydd 

mentrau Lles sy’n seiliedig ar Asedau (Bynner a 

Paxton, 2001) fel hyn o fudd anghymesur i bobl 

ifanc o gefndiroedd cefnog, fel y digwyddodd yn 

achos y cynllun Cymorth i Brynu ledled y DU (Y 

Swyddfa Archwilio Genedlaethol, 2019).  

